Замимаи 1

Бо қарори Ҳайати мушовараи

Вазорати рушди иқтисод ва савдои 

Ҷумҳурии Тоҷикистон

аз ___январи соли 2021, №___

тасдиқ шудааст 

ОИННОМАИ 
Муассисаи давлатии «Пажӯҳишгоҳи илмию таҳқиқотии иқтисодӣ ии 
Вазорати рушди иқтисод ва савдои Ҷумҳурии Тоҷикистон»
1. МУҚАРРАРОТИ УМУМӢ
1. Муассисаи давлатии «Пажӯҳишгоҳи илмию таҳқиқотии иқтисодии Вазорати рушди иқтисод ва савдои Ҷумҳурии Тоҷикистон» (минбаъд - пажӯҳишгоҳ) бо қарори Ҳукумати Ҷумҳурии Тоҷикистон аз 26 ноябри соли 2020, №623 тибқи талаботи Кодекси граждании Ҷумҳурии Тоҷикистон таъсис дода шуда, корҳои илмӣ-таҳқиқотиро анҷом медиҳад.

2. Пажӯҳишгоҳ воҳиди тобеи Вазорати рушди иқтисод ва савдои Ҷумҳурии Тоҷикистон (минбаъд - вазорат) мебошад.

3. Пажӯҳишгоҳ дар фаъолияти худ Конститутсияи Ҷумҳурии Тоҷикистон, қонунҳои Ҷумҳурии Тоҷикистон, фармонҳои Президенти Ҷумҳурии Тоҷикистон, қарорҳои Ҳукумати Ҷумҳурии Тоҷикистон ва дигар санадҳои меъёрии ҳуқуқии Ҷумҳурии Тоҷикистон, инчунин фармоишҳо ва супоришҳои вазорат ва оинномаи мазкурро амалӣ менамояд.

4. Пажӯҳишгоҳ шахси ҳуқуқӣ буда, дорои муҳр бо Нишони давлатии Ҷумҳурии Тоҷикистон ва номи он бо забонҳои давлатӣ, русӣ ва англисӣ, инчунин ҳисоби ҷорӣ ва дигар ҳисобҳо дар системаи хазинадории Вазорати молияи Ҷумҳурии Тоҷикистон ва ҳисоби махсус дар низоми бонкии Ҷумҳурии Тоҷикистон мебошад.

5. Пажӯҳишгоҳ дар иҷрои вазифаҳое, ки ба салоҳияти он вогузор шудаанд, дар мувофиқа бо Вазорати рушди иқтисод ва савдо фаъолият мекунад. Вазорат фаъолияти пажӯҳишгоҳро назорат мекунад ва самтҳои илмию таҳқиқотӣ ва амалии онро муайян менамояд.

6. Номи пурраи пажӯҳишгоҳ:

- бо забони тоҷикӣ: Муассисаи давлатии «Пажӯҳишгоҳи илмию таҳқиқотии иқтисодии Вазорати рушди иқтисод ва савдои Ҷумҳурии Тоҷикистон», дар шакли ихтисоршуда МД «ПИТИ»;

- бо забони русӣ: Государственное учреждение «Научно-исследовательский экономический Институт Министерства экономического развития и торговли Республики Таджикистан», дар шакли ихтисоршуда ГУ «НИЭИ»;

- бо забони англисӣ: State enterprise «Economic Research Institute of the Ministry of Economic Development and Trade of the Republic of Tajikistan», дар шакли ихтисоршуда SE «ERI».

7. Суроғаи ҳуқуқӣ ва маҳаллии ҷойгиршавии Пажӯҳишгоҳ: 734042​​​, Ҷумҳурии Тоҷикистон, шаҳри Душанбе, к. Айнӣ 14а.

2. МАҚСАД ВА ВАЗИФАҲОИ ПАЖӮҲИШГОҲ
8. Пажӯҳишгоҳ бо мақсади гузаронидани корҳои илмию таҳқиқотии иқтисодӣ барои самаранок иҷро намудани ҳадафу афзалиятҳои Ҳукумати кишвар, такмили фишангҳои сиёсати макроиқтисодӣ, пешгӯии хавфҳои иқтисодӣ, ислоҳоти соҳаҳои иқтисодиёт, ташаккули асосҳои методологии дурнамосозии нишондиҳандаҳои макроиқтисодӣ, арзёбии роҳҳои баланд бардоштани рақобатнокии соҳаҳои иқтисоди миллӣ ва минтақаҳо, рушди фаъолияти иқтисоди хориҷӣ ва савдою хизматрасонӣ таъсис дода шудааст.
9. Вазифаҳои пажӯҳишгоҳ аз инҳо иборат мебошад: 
- корҳои илмию таҳқиқотӣ ва таҳлилиро дар самтҳои афзалиятнок ва ояндадори иқтисодиёт амалӣ менамояд ва оид ба такмили асосҳои меъёрӣ-техникии танзими сиёсати давлатӣ дар иқтисодиёт пешниҳодҳо омода менамояд;
- дар таҳияи лоиҳаи стратегияҳо ва барномаҳои кӯтоҳмуҳлат, миёнамуҳлат ва дарозмуҳлат, дурнамои рушди иҷтимоию иқтисодӣ, барномаҳои сармоягузориҳои давлатии дохилӣ ва хориҷӣ бо истифода аз моделҳо иштирок мекунад; 

- дурнамои нишондиҳандаҳои асосии макроиқтисодиро барои давраи кӯтоҳмуҳлат, миёнамуҳлат ва дарозмуҳлат аз рӯи якчанд сенарияҳо бо истифода аз моделҳои иқтисодию эконометрикӣ таҳия менамояд;

- шарҳи нишондиҳандаҳои макроиқтисодиро бо истифода аз моделҳо бо тақсимот ба бахшҳои стратегии иқтисоди миллӣ ва нишондиҳандаҳои фаъолият дар сатҳи соҳаҳо ва корхонаҳои алоҳидаи ташаккулдиҳандаи иқтисодиёт таҳия менамояд;

- таҳлил ва баҳодиҳии вазъи кунунии бахшҳои иқтисоди миллиро анҷом дода, дар асоси онҳо оид ба принсипҳо ва усулҳои танзими соҳаҳои иқтисодию иҷтимоӣ пешниҳодҳо омода менамояд;

- таҳлили масъалаҳои рушди бахши хусусӣ, беҳтар намудани фазои сармоягузорӣ ва ҷолибияти сармоягузории минтақаҳои озоди иқтисодиро гузаронида, тавсияҳо медиҳад;

- дар омода намудани пешниҳодҳо оид ба такмили самтҳои асосии сиёсати макроиқтисодӣ, аз ҷумла андозу буҷетӣ, пулию қарзӣ, робитаҳои иқтисоди беруна ва банақшагирии стратегӣ ба вазорат кумак мекунад;

- таҳлили вазъи иқтисодиёти ҷаҳон, минтақа ва бозорҳои ҷаҳониро гузаронида, барои пешгирӣ ва кам кардани таъсири эҳтимолии хавфҳои берунӣ ва дохилӣ ба иқтисоди миллӣ, таклифҳо ба вазорат пешниҳод менамояд;

- барои мукаммал гардонидани татбиқи сиёсати давлатӣ дар ҳамаи самтҳои фаъолияти вазорат дар асоси омӯзиши таҷрибаи кишварҳои ҷаҳон таклифу пешниҳодҳоро  манзур менамояд;

- оид ба такмили санадҳои меъёрии ҳуқуқӣ, механизмҳои институтсионалӣ ва дигар механизмҳои бозоргонӣ барои самаранокии сиёсати иқтисодии давлатӣ таклифҳо пешниҳод мекунад;
- доир ба рушди соҳаҳои воқеии иқтисодиёт, самаранокии истеҳсолоту инфрасохтор ва омилҳои таъсиррасон таҳлилҳо гузаронида, пешниҳодҳо манзур менамояд;

- бо истифода аз таҷрибаи ҷаҳонӣ принсипҳо, усулҳо ва роҳҳои татбиқи самараноки иқтисоди «сабз»-ро дар кишвар таҳлил намуда, ҷиҳати такмили сиёсати давлатӣ дар ин самт таклифҳо пешниҳод менамояд;

- ҷиҳати такмили лоиҳаҳои барномаҳои рушди соҳавӣ, ки аз ҷониби мақомоти дахлдор таҳия шудаанд, пешниҳодҳо манзур менамояд;
- вазъи иҷтимоию иқтисодии минтақаҳоро таҳлил намуда, оид ба мутавозинии рушди минтақаҳои кишвар таклиф пешниҳод менамояд; 

- оид ба манбаҳои нави рушди иҷтимоию иқтисодии кишвар, афзалиятҳои соҳавӣ, рақобатпазирӣ, диверсификатсияи иқтисоди миллӣ ва муносибгардонии соҳаҳои иқтисодиёт таклифҳои мушаххас пешниҳод менамояд;
- дар таҳияи консепсия ва принсипҳои асосии сиёсати иқтисодии хориҷӣ иштирок менамояд;

- гузоришҳои таҳлилиро барои рушди истеҳсолоти ба содирот нигаронидашуда ва воридотивазкунанда, инфрасохтори логистикӣ омода намуда, дар самти такмили сиёсати савдои хориҷӣ пешниҳодҳо манзур менамояд; 

- бозори истеъмолии дохилиро аз нуқтаи назари рақобати дохилӣ, сатҳи нархҳо ва таъмини он бо маҳсулоти ниёзи аввал таҳлил намуда, таклифҳо медиҳад;
- таҳлили соҳаи хизматрасониҳои байналмилалию дохилиро дар кишвар гузаронида, оид ба методологияи таҳқиқи он, баҳисобгирии омории хизматрасониҳо ва рақобати солим пешниҳод менамояд;

- вазъи савдои дохилии кишварро таҳлил намуда, ҷиҳати мукаммал гардонидани танзими давлатӣ, тиҷорати электронӣ ва рушди он ба вазорат таклифҳо манзур менамояд;

- дар таҳияи методологияи мушоҳидаи оморӣ ва такмили низоми ҳисобҳои миллии кишвар иштирок менамояд; 
- дар рақамикунонии соҳаҳои иқтисоди миллӣ, ченкунии параметрҳои он ва гузариш ба ҳукумати электронӣ таклифҳоро аз лиҳози илмию амалӣ омода ва манзур менамояд;

- бо омӯзиши таҷрибаи ҷаҳонӣ барои баланд бардоштани рушди нерӯи инсонӣ дар кишвар ва иқтисодиёти фарогир (инклюзивӣ) таклифҳои асоснок манзур менамояд;
- ҷиҳати иҷрои супоришҳои Ҳукумати Ҷумҳурии Тоҷикистон ва вазорат ҳисоботҳои таҳлилӣ ва тавсияҳоро оид ба ҳамгироии илм ва истеҳсолот омода менамояд;
- дар чорабиниҳои байнидавлатии илмию техникӣ дар соҳаи рушди устувори иқтисодӣ ва гурӯҳҳои кории дохилиидоравӣ ва байниидоравӣ вобаста ба масъалаҳои иқтисодиву иҷтимоӣ тибқи дастури роҳбарияти вазорат иштирок менамояд;
- ҳуқуқи пажӯҳишгоҳро ба моликияти зеҳнӣ ва натиҷаҳои корҳои илмию таҳқиқотии пажӯҳишгоҳ ҳимоя мекунад;
- самаранокии маблаѓгузории давлатии таҳқиқоти илмию амалиро дар самти иқтисодиёт ва идоракунӣ таҳлил намуда, доир ба такмили низом таклифҳо пешниҳод менамояд;
- вазъи соҳаҳои иҷтимоиро мавриди омӯзиш қарор дода, мушкилоти онҳоро муайян менамояд ва роҳу самтҳои танзиму рушди соҳаҳои иҷтимоиро ба вазорат пешниҳод менамояд;

- ҷиҳати ислоҳоти низоми тайёр намудани мутахассисон ва ҳамоҳангсозии ин низом бо стандартҳои ҷаҳонӣ таҳлилҳо гузаронида, таклифҳои мушаххасро барои мукаммал гардонидани самтҳои мазкур пешниҳод менамояд;

- пешниҳодҳоро оид ба мукаммал гардонидани фаъолияти сохторҳои иҷтимоӣ ба шароити муосир омода намуда, ба вазорат манзур менамояд; 

- низоми таҳсилоти магистратура, аспирантура, докторантура, доктор аз рӯи ихтисос (PhD)-ро амалӣ менамояд;

- шӯрои диссертатсионӣ оид ба ҳимояи корҳои илмиро (аз рӯи зинаи магистратура, докторантура аз рӯи ихтисос (PhD), докторӣ, номзадӣ) ташкил карда, фаъолияти онро ба роҳ мемонад;
- маҳзани маълумоти илмӣ ва техникиро ташкил мекунад ва корҳои илмӣ, маводҳои чопии дорои натиҷаҳои фаъолияти илмӣ, маҷаллаи илмию амалиро, аз ҷумла бо забонҳои хориҷӣ дар шакли хаттӣ ва электронӣ дар мувофиқа бо вазорат чоп ва нашр менамояд;

- конфронсҳои илмӣ ва дигар чорабиниҳои илмию таълимиро дар сатҳи ҷумҳуриявӣ, байналмилалӣ ва дохили пажӯҳишгоҳ баргузор менамояд;

- дар озмунҳо оид ба гузаронидани таҳқиқоти илмӣ – амалӣ ва фармоишҳои давлатӣ дар ин самт ширкат меварзад;

- дар гузаронидани таҳқиқоти илмӣ ва дигар корҳо бо ҷалби шарикони рушд дар мувофиқа бо вазорат иштирок менамояд;

- дар доираи иҷрои вазифаҳои оинномавии худ бо шахсони ҳуқуқӣ, воқеӣ ва шарикони рушд мутобиқи қонунгузории Ҷумҳурии Тоҷикистон дар мувофиқа бо вазорат шартнома ва созишномаҳо ба имзо мерасонад.

3. ИДОРАКУНИИ ФАЪОЛИЯТИ ПАЖӮҲИШГОҲ
10. Мақомоти идоракунандаи пажӯҳишгоҳ инҳоянд:

- мақоми олии идоракунӣ – Вазорати рушди иқтисод ва савдо;
- мақоми дастаҷамъии идоракунӣ - Шӯрои илмӣ;

- мақоми иҷроия - Директор.

11. Ба ваколатҳои истисноии мақоми олии идоракунии пажӯҳишгоҳ инҳо дохил мешаванд:

- тасдиқ намудан ва таѓйир додани Оиннома ва сохтори пажӯҳишгоҳ;

- таъсиси мақоми иҷроия бо таъин намудани роҳбари он ва муовинони ӯ ба вазифа ва озод намудани онҳо аз вазифа;

- тасдиқ ва таѓйири буҷети солонаи пажӯҳишгоҳ ва ҷадвали штатҳои он;

- қабули қарор дар бораи таъсисдиҳӣ, азнавташкилдиҳӣ ва барҳамдиҳии пажӯҳишгоҳ.
12. Вобаста ба ин мақоми олии идоракунии пажӯҳишгоҳ ҳуқуқ дорад:

- фаъолияти пажӯҳишгоҳро идора ва назорат кунад;

- дар бораи фаъолияти пажӯҳишгоҳ маълумот гирад;

- маълумоти муҳосибию асноди дигари пажӯҳишгоҳро талаб намояд ва омӯзад;

- дар тақсими даромадҳои пажӯҳишгоҳ иштирок намояд;

- ҳисоботи ҳарсолаи фаъолияти пажӯҳишгоҳро шунида, дар асоси арзёбӣ қарори дахлдор қабул намояд.

13. Мақоми олии идоракунии пажӯҳишгоҳ уҳдадор аст:

- дар таҳияи санадҳои меъёрии ҳуқуқии вобаста ба фаъолияти пажӯҳишгоҳ иштирок намояд;
- барои таъмини фаъолияти самараноки пажӯҳишгоҳ дар самти корҳои илмию таҳқиқотӣ мусоидат менамояд;

- манфиатҳои пажӯҳишгоҳро дар доираи қонунгузории амалкунанда ҳифз намояд.

14. Шӯрои илмӣ дар ҳайати 15 нафар аз ҳисоби роҳбарият, сардорони воҳидҳои сохтории пажӯҳишгоҳ ва ходимони калони илмӣ ташаккул ёфта, бо фармоиши мақоми олии идоракунии пажӯҳишгоҳ тасдиқ карда мешавад.

15. Муҳлати ваколати Шӯрои илмӣ панҷ сол аст.

16. Тартиби кори Шӯрои илмӣ тибқи регламент, ки аз тарафи худи Шӯро мутобиқи қонунгузорӣ ва ин Оиннома тасдиқ шудааст, муайян карда мешавад.

17. Шакли асосии фаъолияти Шӯрои илмӣ ҷаласаи он дониста шуда, на кам аз як маротиба дар як моҳ гузаронида мешавад. Ҷаласа дар он вақт салоҳиятдор ҳисоб карда мешавад, ки агар дар он аз 2/3 ҳиссаи аъзои Шӯро иштирок дошта бошанд.

18. Шӯрои илмӣ:

- доир ба ворид намудани таѓйиру иловаҳо ба Оинномаи пажӯҳишгоҳ ба мақоми олии идоракунии пажӯҳишгоҳ пешниҳод манзур менамояд;

- масъалаҳои асосии ташкили фаъолияти илмӣ-таҳқиқотӣ, таълимӣ ва ѓайраро баррасӣ менамояд;

- оид ба такмили идора ва сохтори пажӯҳишгоҳ, аз ҷумла ташкил ва барҳамдиҳии шуъбаҳоро ба мақоми олии идоракунии пажӯҳишгоҳ пешниҳод менамояд;

- масъалаҳои инкишофи иҷтимоию иқтисодии пажӯҳишгоҳро ҳал менамояд;

- ҷадвали штатҳои пажӯҳишгоҳро баррасӣ намуда, дар мувофиқа бо мақоми олии идоракунии пажӯҳишгоҳ низоми пардохти музди меҳнатро тасдиқ мекунад;

- тартиби додани унвонҳои илмӣ ва ишѓоли вазифаҳои кормандони илмию таълимиро баррасӣ ва тасдиқ мекунад;

- низомномаи фаъолияти илмию таҳқиқотии пажӯҳишгоҳро тасдиқ мекунад;

- масъалаҳои дигареро, ки қонунгузорӣ ба салоҳияти он мансуб донистааст, ҳал менамояд.

19. Раиси Шӯрои илмӣ - директори пажӯҳишгоҳ, муовини раис - муовини директори пажӯҳишгоҳ оид ба корҳои илмӣ ва таълим, котиби илмӣ - котиби илмии пажӯҳишгоҳ мебошанд.

20. Директор 2 муовин ва котиби илмӣ, аз ҷумла муовин оид ба илм ва таълим ва муовин оид ба корҳои умумӣ ва хоҷагидорӣ дорад, ки бо пешниҳоди директори пажӯҳишгоҳ аз ҷониби мақоми олии идоракунии пажӯҳишгоҳ ба вазифа таъин ва озод карда мешаванд.

21. Директор ҳуқуқи ишѓоли вазифаи дигари роҳбарикунандаи музднокро ба истиснои кори таълимӣ, илмӣ ва методӣ надорад. 

22. Директори пажӯҳишгоҳ:

- иҷрои дастуру супоришҳои Ҳукумати кишвар ва мақоми олии идоракунии пажӯҳишгоҳ, қарорҳои Ҳайати мушовара ва фармоишҳои мақоми олии идоракунии пажӯҳишгоҳ, қарорҳои Шӯрои илмиро мувофиқи вазифа ва мақсадҳои пажӯҳишгоҳ таъмин менамояд;

- мувофиқи Оинномаи мазкур ва дигар санадҳои меъёрии ҳуқуқӣ роҳбарии фаъолияти таълимӣ, илмӣ, маъмурию хоҷагӣ ва молиявиро ба уҳда мегирад;

- тибқи санадҳои меъёрии ҳуқуқӣ ба кор қабул намудан, ба кори дигар гузаронидан, аз кор озод намудан, бастан ва қатъ кардани шартномаҳоро бо кормандон ва ходимони илмии пажӯҳишгоҳ дар мувофиқа бо мақоми олии идоракунии пажӯҳишгоҳ ба амал мебарорад;

- сохтори идоракунӣ, ҷадвали басти вазифаҳои корӣ, нақшаи хароҷоти иҷрои хизматрасонӣ ва арзиши тайёр кардани мутахассисонро таҳия намуда, барои тасдиқ ба мақоми олии идоракунии пажӯҳишгоҳ пешниҳод мекунад;

- бе ваколатнома пажӯҳишгоҳро дар ҳама муносибатҳои ташкилӣ-ҳуқуқӣ, пулӣ, молӣ, таълимӣ, илмӣ ва дар робита бо ҳама ташкилоти давлатию ҷамъиятӣ, вазорату корхонаҳо ва шахсони воқеӣ намояндагӣ мекунад;

- маблаѓи ҳаққи корҳои таҳқиқотиро мутобиқи муқаррароти қонунгузорӣ дар мувофиқа бо мақоми олии идоракунии пажӯҳишгоҳ муқаррар менамояд ва ё таѓйир медиҳад;

- моликият ва дороии пажӯҳишгоҳро ихтиёрдорӣ мекунад, аз номи пажӯҳишгоҳ дар мувофиқа бо мақоми олии идоракунии пажӯҳишгоҳ боваринома медиҳад;

- чораҳои ҳавасмандкуниро дар мувофиқа бо мақоми олии идоракунии пажӯҳишгоҳ татбиқ менамояд;
- дар доираи ваколати худ фармоишҳо мебарорад, ки иҷрои онҳо барои ҳамаи кормандони пажӯҳишгоҳ ҳатмӣ мебошад;

- ҳисоботи семоҳа, шашмоҳа, нуҳмоҳа ва солона дар бораи фаъолияти пажӯҳишгоҳро ба мақоми олии идоракунии пажӯҳишгоҳ пешниҳод мекунад;

- ваколатҳои дигаре, ки аз қонунгузорӣ ва салоҳияти пажӯҳишгоҳ бармеоянд, иҷро менамояд.

23. Пажӯҳишгоҳ дар мувофиқа бо мақоми олии идоракунии пажӯҳишгоҳ метавонад мутахассисонро (мушовиронро) бо дастгирии техники шарикони рушд дар асоси шартнома тибқи қонунгузории Ҷумҳурии Тоҷикистон ба кор гирад.
4. ФАЪОЛИЯТИ МОЛИЯВИЮ ХОҶАГИДОРИИ ПАЖӮҲИШГОҲ
24. Пажӯҳишгоҳ дар ихтиёри худ бино, иншоот, таҷҳизот ва дигар молумулк дорад, ки барои таъмини фаъолияти пешбининамудаи ҳамин Оиннома зарур мебошанд.

25. Маблаѓгузории пажӯҳишгоҳ аз ҳисоби буҷети ҷумҳуриявӣ ва манбаъҳои дигаре, ки қонунгузории Ҷумҳурии Тоҷикистон манъ накардааст, анҷом дода мешавад.

26. Пажӯҳишгоҳ лоиҳаҳои буҷети солона ва ҷадвали воҳидҳои кориро таҳия намуда, барои тасдиқ ба мақоми олии идоракунии пажӯҳишгоҳ пешниҳод менамояд.

27. Мақоми олии идоракунии пажӯҳишгоҳ бо мақсади таъмини фаъолияти дар Оинномаи мазкур пешбинишуда биною иншоот, таҷҳизот ва дигар молу мулкро бо ҳуқуқи идоракунии оперативӣ ба пажӯҳишгоҳ вобаста менамояд.

28. Пажӯҳишгоҳ бо розигии мақоми олии идоракунии пажӯҳишгоҳ ва тибқи тартиби муқарраргардида метавонад ба сифати иҷорагир ва иҷорадиҳандаи моликият баромад намояд.

29. Сарчашмаҳои ташаккули молу мулки пажӯҳишгоҳ ва маблаѓгузории фаъолияти он инҳоянд:

- даромадҳое, ки аз амалӣ намудани шаклҳои гуногуни фаъолият ба даст меоянд;

- пардохтҳои мақсаднок ва маблаѓҳои фармоишдиҳандагон ва дигар сарпарастон, ки барои тайёр намудани мутахассисон равона шудаанд, хайрияҳои ихтиёрии шахсони ҳуқуқӣ ва воқеӣ, аз ҷумла шарикони рушд.

5. ТАРТИБИ АЗНАВТАШКИЛДИҲӢ ВА БАРҲАМДИҲИИ ПАЖӮҲИШГОҲ
30. Азнавташкилдиҳӣ ва барҳамдиҳии пажӯҳишгоҳ бо тартиби муқаррарнамудаи қонунгузории Ҷумҳурии Тоҷикистон амалӣ карда мешавад.
Замимаи 2

Бо қарори Ҳайати мушовараи

Вазорати рушди иқтисод ва савдои 

Ҷумҳурии Тоҷикистон

аз ___январи соли 2021, №___

тасдиқ шудааст 

Сохтори 

Пажӯҳишгоҳи илмӣ-таҳқиқотии иқтисодии Вазорати рушди иқтисод ва савдои Ҷумҳурии Тоҷикистон


Роҳбарият; 


Шуъбаи банақшагирии стратегӣ, моделсозӣ ва дурнамои макроиқтисодӣ;


Шуъбаи тақвияти иқтидори содиротӣ, логистика

 ва тиҷорати электронӣ;


Шуъбаи самаранокии истеҳсолот ва инфрасохтор
;

Шуъбаи рушди нерӯи инсонӣ;


Шуъбаи тақвияти институтсионалии кишвар ва иқтисоди рақамӣ;


Шуъбаи рушди мутавозини минтақаҳо;


Шуъбаи рушди хизматрасониҳои байналмилалию дохилӣ;


Шуъбаи кадрҳо, ҳуқуқ ва коргузорӣ;


Бахши муҳосибот;


Бахши технологияи иттилоотӣ;


Шуъбаи корҳо

